Darlleniadau Dramatig

Y milwyr yn gwatwar Iesu, a’r Croeshoelio
Mathew 27: 27-44 
Llefarydd
Dyma filwyr Rhufeinig yn mynd â Iesu i'r palas (Pencadlys y llywodraethwr), a galw'r holl fintai draw. Dyma nhw'n tynnu ei ddillad a rhoi clogyn ysgarlad amdano, plethu drain i wneud coron i’w rhoi ar ei ben, rhoi gwialen yn ei law dde a phenlinio o'i flaen a gwneud hwyl am ei ben:

Milwr
Eich mawrhydi! Brenin yr Iddewon! 

Llefarydd
Roedden nhw’n poeri arno, ac yn ei daro ar ei ben dro ar ôl tro gyda’r wialen. Pan oedden nhw wedi blino cael sbort, dyma nhw'n tynnu'r clogyn oddi arno, a’i wisgo yn ei ddillad ei hun unwaith eto. Wedyn dyma nhw’n ei arwain allan i gael ei groeshoelio.


Ar eu ffordd allan, daeth dyn o Cyrene o’r enw Simon i’w cyfarfod, a dyma’r milwyr yn ei orfodi i gario croes Iesu. Ar ôl cyrraedd y lle sy’n cael ei alw yn Golgotha.
Llais (yn araf)
Lle y Benglog, 

Llefarydd
Dyma nhw'n cynnig diod o win wedi ei gymysgu gyda chyffur chwerw i Iesu, ond ar ôl ei flasu gwrthododd Iesu ei yfed. Ar ôl ei hoelio ar y groes, dyma nhw'n gamblo i weld pwy fyddai’n cael ei ddillad. Wedyn dyma nhw'n eistedd i lawr i gadw golwg arno. Roedd arwydd uwch ei ben yn dweud beth oedd y cyhuddiad yn ei erbyn: 
Llais
DYMA IESU - BRENIN YR IDDEWON. 

Llefarydd
Cafodd dau leidr eu croeshoelio yr un pryd, un bob ochr iddo. (SAIB)


Roedd y bobl oedd yn pasio heibio yn gwneud sbort am ei ben, ac yn hyrddio enllibion ato, 

Person 1
Felly! Ti sy'n mynd i ddinistrio'r deml a'i hadeiladu eto o fewn tri diwrnod, ie?
Person 2
Tyrd yn dy flaen! Achub dy hun! 
Person 1
Tyrd i lawr o'r groes yna, os mai ti ydy Mab Duw go iawn!" 
Llefarydd
Roedd y prif offeiriaid a’r arbenigwyr yn y Gyfraith a'r arweinwyr Iddewig eraill yno hefyd yn cael sbort ymhlith ei gilydd

Prif offeiriad 
Roedd e’n achub pobl eraill, ond dydy e ddim yn gallu achub ei hun! 
Cyfreithiwr
Beth am i ni ei weld yn dod i lawr oddi ar y groes yna, os mai Brenin Israel ydy e!  Gwnawn ni gredu wedyn!

Prif offeiriad
Mae’n dweud ei fod e'n trystio Duw, gadewch i ni weld Duw yn ei achub e! Onid oedd e'n dweud ei fod yn Fab Duw?

Llefarydd
Roedd hyd yn oed y lladron gafodd eu croeshoelio gydag e yn ei sarhau a’i enllibio.

